Медаль у маёй сям'і
     Варты захаплення подзвіг савецкага народа ў Вялікай Айчыннай вайне. Непасільны цяжар нягод і пакут вынес на сваіх плячах беларускі народ. Шчымлівая туга ахоплівае мяне, калі гучыць гімн Вялікай Айчыннай. Боль агортвае сэрца, калі паміж прыгожых, яскравых сучасных фатаграфій выгляне пажоўклы куток ваеннай фотакарткі, дзе стаіць зусім малады і вельмі прыгожы мой прадзед Лях Канстанцін Паўлавіч. Нарадзіўся ён 16 жніўня 1926 г. у Мядзельскім раёне, у той час гэта была тэрыторыя Польшчы. Сям’я жыла бедна. Усе працавалі на гаспадарцы, каб неяк пракарміцца, бо ў бацькоў было пяцёра дзяцей. Прадзед мой імкнуўся да навукі і якраз перад вайной скончыў сямігодку. 

     Калі пачалася Вялікая Айчынная вайна, прадзядулі было толькі пятнаццаць гадоў і на фронт яго не маглі адразу забраць. Ён разам з іншымі аднасяльчанамі перажыў усе жудасныя гады фашысцкай акупацыі. А ў 1944 г., калі Беларусь была вызвалена, юнаку споўнілася сямнаццаць гадоў. Яму  вельмі хацелася далей гнаць ворагаў ад нашай зямлі, што ён  не мог не пайсці на фронт. Да самага канца вайны ён прайшоў у складзе  разліку станкавага кулямета “Максім”. Дайшоў да самага Берліна. Быў некалькі разоў паранены, адзін раз вельмі цяжка.

     Канстанцін Паўлавіч не любіў успамінаць пра тыя цяжкія часы, але аднойчы ён расказаў вельмі павучальны і страшны выпадак. 

      Салдаты яго падраздзялення былі на маршы. Адзін сярод салдат  быў здраднікам і прывёў іх на месца, якое з трох бакоў было акружана жалезнадарожным насыпам, на якім былі ўстаноўлены замаскіраваныя фашысцкія кулямёты. Калі атрад зайшоў у гэтую пастку, немцы адкрылі агонь. Шмат баявых таварышаў загінула ў гэтым баі. Выручылі пяхоту танкісты. Пасля бою было праведзена расследаванне па дадзенаму факту і ўстаноўлены здраднік, які супрацоўнічаў з фашыстамі і спецыяльна завёў падраздзяленне да вернай гібелі. Камандзір Чырвонай Арміі пастроіў усіх, хто застаўся жывым, і даў каманду выйсці са строю траім смелым салдатам. Калі смельчакі выйшлі, то ён даў каманду прымкнуць штыкі і падняць на іх здрадніка. Так у суровы ваенны час у баявых абставінах быў пакараны здраднік. Нехта можа сказаць, што жорстка. Але перш чым гэта сказаць, трэба падумаць пра тых салдат, якія загінулі па яго віне.  
     За ўдзел у Вялікай Айчыннай вайне мой прадзед быў узнагароджаны медалём “За ўзяцце Берліна”, медалём “За Перамогу над Германіяй у гады Вялікай Айчыннай вайны 1941-1945 г.г.”, медалём Георгія Жукава. За адвагу, стойкасць і мужнасць, праяўленыя ў барацьбе з нямецка-фашысцкімі захопнікамі і ў сувязі з саракагоддзем перамогі савецкага народа ў Вялікай Айчыннай вайне 1941-1945 г.г. Указам Прэзідыума Вярхоўнага Савета СССР  Лях Канстанцін Паўлавіч быў узнагароджаны ордэнам Айчыннай вайны  II ступені.

     Чаму вайна можа навучыць чалавека? Перш за ўсё, цаніць мір і па-братэрску аб’ядноўвацца дзеля яго. Шанаваць магчымасць жыць побач з блізкімі, а не чакаць іх гадамі з фронту. Кахаць і быць з любімымі, а не атрымоўваць “ пахаванкі” на жаніхоў. Спакойна ісці па вуліцы, а не бегчы хутчэй у бамбасховішча. Купляць у краме свежыя булачкі, а ня пячы хлеб з лебяды. Ветэраны Вялікай Айчыннай вайны могуць расказаць нам, якой страшнай была вайна, але іх становіцца ўсё менш. Дык давайце ж самі памятаць пра гэта, каб вялікія і малыя войны засталіся толькі ў гісторыі!

